
Útdráttur úr ritgerð 
 
Í dag er rúm öld liðin frá því að norskættuð timburhús voru einkennandi í mörgum 

byggðum landsins. Hús þessi hafa mörg hver hýst bæði starfsemi og heimili í gegnum 

árin, en færst hefur mjög í aukana að fólk komi sér fyrir í húsum af þessu tagi til 

frambúðar. Í ritgerðinni var sjónum beint að innra skipulagi þessara húsa, en skoðuð voru 

ítarlega tvö norskættuð timburhús staðsett á Seyðisfirði. Húsin eru bæði byggð um 

aldamótin 1900, staðsett að Hafnargötu 44 og Vesturvegi 3. Hafnargata 44 hefur lengst af 

verið notuð undir starfsemi, en Vesturvegur 3 hefur nær alla tíð verið heimili. Kostir og 

gallar voru dregnir saman og skoðaðir, og jafnframt bornir saman við innra skipulag 

nýlegri húsa.  

 

Innra skipulag í norskættuðum timburhúsum gæti flokkast sem frekar almennt en sérhæft. 

Skipulagið býður uppá að auðvelt er að koma sér fyrir í því og laga eftir sínu höfði. Húsin 

virðast gædd kostum varðandi endurnýtingu og sveigjanleika innra skipulags sem vantar í 

mörg þeirra húsa sem byggð hafa verið á undanförnum áratugum. Hins vegar kom í ljós 

skortur á þjónusturýmum sem nútímalifnaðarhættir gera kröfu um. Af húsunum má læra 

að gerð húsa og innra skipulags má ekki vera það sérhæfð að það bjóði aðeins upp á eina 

tegund notkunar. 

1. Inngangur 
 

Norskættuð timburhús sem kölluð hafa verið katalóghús urðu mjög áberandi á 

Íslandi um og uppúr aldamótum 1900. Nafnið má rekja til þess að norsk 

tréiðnaðarfyrirtæki seldu tilsniðin hús af ýmsum gerðum út um allan heim. Slíkri 

starfsemi fylgdu sýnishornaskrár og auglýsingar, sem bárust með vissu hingað til lands.1 

Flest þessara húsa voru í hinum svokallaða sveiserstíl, þó dæmi séu um fleiri tilbrigði. 

Hús af þessari gerð má finna víða á Íslandi og hafa þau sannarlega sett svip sinn á 

íslenska byggingarlist.  

Í dag er rúm öld liðin frá því að íbúðarhús af þessari gerð voru einkennandi í 

mörgum byggðum landsins. Flest þeirra hafa hýst mismunandi starfsemi í gegnum árin. 

Þar að auki hefur kjarnafjölskyldan breyst mikið. Fyrir einni öld, bjuggu oft barnmargar 

fjölskyldur í einu og sama húsi, jafnvel bara í einu herbergi.  

Í þessari ritgerð er ætlun mín að skoða innra skipulag þessara húsa, þróun þess og 

hvernig það hefur staðist tímans tönn. Færst hefur í vöxt að ungt fólk kjósi sér búsetu í 

gömlum húsum til frambúðar, gjarnan með tilheyrandi breytingum eða stækkun á 

húsnæði.2 Hvernig hentar innra skipulag þessara gömlu húsa nútímafjölskyldunni? Býr 

hún í húsinu þrátt fyrir ágalla, eða hentar innra skipulagið vel hennar kröfum? Hefur 

skipulag af þessu tagi ef til vill ákveðna eiginleika og kosti sem vantar í hús undanfarinna 

áratuga eða jafnvel þau sem verið er að byggja í dag? Gæti fyrirkomulagið í þessum 

húsum haft gildi í samfélaginu í dag og væri hægt að draga af þeim ákveðinn lærdóm 

þegar kemur að hönnun á innra skipulagi húsa? 

Til þess að varpa ljósi á ofangreindar spurningar mun höfundur beita 

tilvikarannsókn og skoða ítarlega innra skipulag tveggja norskættaðra timburhúsa frá því 

um aldamótin 1900, sem staðsett eru á Íslandi og hafa sannanlega norskar rætur. Til að 

setja gerð og uppbyggingu húsanna í samhengi er í inngangskafla fjallað um einkenni og 

útfærslur mismunandi gerða timburhúsa á 19. öld og grunnmyndir þeirra. 

 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1	  Hörður	  Ágústsson,	  Íslensk	  byggingararfleifð	  I:	  Ágrip	  af	  húsagerðarsögu	  1750-‐1940,	  
2	  Þóra	  Guðmundsdóttir,	  Húsasaga	  Seyðisfjarðarkaupstaðar,	  Safnastofnun	  Austurlands,	  
Seyðisfjarðarkaupstaður,	  Seyðisfjörður,	  1995,	  bls.	  439.	  	  

Á austurhluta Íslands er bær sem hefur verið kallaður norski bærinn3. Ástæðan er 

sú að þar voru norsku áhrifin hvað sterkust. Norski bærinn; Seyðisfjörður, var upplagður 

áfangastaður norskra síldveiðimanna sem höfðu fregnað að firðirnir við Ísland væru fullir 

af síld. Þessir efnuðu norðmenn settust þar að og urðu áberandi í bæjarlífinu. Með þeim 

bárust norsk áhrif á húsagerð þessa tíma sem hafði mótandi áhrif á bæjarmyndina. 

Höfundi fannst tilvalið að velja dæmi til skoðunar frá Seyðisfirði, enda leikur ekki vafi á 

að húsin þar hafi norskar rætur. 

Húsin sem skoðuð verða, eiga það sameiginlegt að hafa verið notuð til íbúðar í 

upphafi og hýst annars konar starfsemi síðar. Í ljósi þess verða kostir og gallar innra 

skipulags þeirra greindir til hlítar. 

 

 

2. Timburhús á Íslandi 
 

2.1. Timburhúsastílar 

 

Þó hús af norskum uppruna hafi verið byggð á Íslandi á fyrri öldum, urðu áhrifin mest á 

síld- og hvalveiðitímabili Norðmanna við Ísland sem hófst fyrir alvöru um 1870.4 Hörður 

Ágústsson talar um tímabilið frá 1750 til 1915 sem timburhúsaöldina í íslenskri 

byggingarsögu. Hún var samofnin þéttbýlismyndun á Íslandi sem hófst uppúr miðri 

18.öld með stofnun Innréttinganna við Aðalstræti í Reykjavík.  

Fyrsta kynslóð timburhúsa í þéttbýli á Íslandi var af danskri rót runnin (1. Mynd). 

Þau stóðu á lágum steinsökkli, einlyft með lágum veggjum og háu risi. Þau voru bikuð að 

utan og með hvítum gluggum, oft með hlerum fyrir. Aðaldyr voru oftast á miðri langhlið. 

Yngri gerð þessara húsa; danska gerðin yngri, var yfirleitt stærri. Þar var hærra til lofts og 

stærri gluggar sem jafnan fengu umbúnaðarprýði ásamt dyrum. Húsin fengu veglega 

miðjukvisti og inngangurinn færðist á annan gaflinn. Veglegri gerð en áður, kölluð 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
3	  Þóra	  Guðmundsdóttir,	  “Seyðisfjörður:	  norski	  bærinn”,	  í	  Af	  norskum	  rótum,	  Hjörleifur	  
Stefánsson,	  Kjell	  H.	  Halvorsen	  og	  Magnús	  Skúlason	  ritstýrðu,	  Mál	  og	  menning,	  Reykjavík,	  2003,	  
bls.	  147.	  
4	  Hjörleifur	  Stefánsson,	  “Af	  norskum	  rótum:	  um	  norsk	  áhrif	  á	  íslenska	  byggingarsögu”,	  í	  Af	  
norskum	  rótum,	  Hjörleifur	  Stefánsson,	  Kjell	  H.	  Halvorsen	  og	  Magnús	  Skúlason	  ritstýrðu,	  Mál	  og	  
menning,	  Reykjavík,	  2003,	  bls.	  29.	  

gaflsneidda gerðin, var með íburðameiri gluggum og dyrum og háu gaflsneiddu þaki, 

sum með kvistum að framan og aftan og sum jafnvel tvílyft.  

Uppúr 1880 fór svonefnd timburklassík að skjóta rótum (2. Mynd). Þær byggingar 

voru oft tvílyftar með lægra risi, en meiri lofthæð og hærri sökkli en áður. Gengið var inn 

um dyr á miðjum gafli. Skreyti varð íburðarmeira, til að mynda voru bjórar yfir dyrum og 

gluggum, flatsúlur og útskornar vindskeiðar. Einnig spratt upp nokkurskonar blanda af 

dönsku gerðinni yngri og þessari, sem kalla mætti miðgerð. 

 Sú gerð timburhúsa sem varð hvað vinsælust hér á landi hefur verið kölluð 

sveitser (3. Mynd). Húsagerðin átti sér fyrirmynd í svissneskum sveitahúsum og af því 

var nafnið dregið. Sveitserstíllinn einkenndist af mjög háum sökkli og háu portbyggðu 

risi, en það þýðir að gólf rishæðarinnar lá neðar en þakbrúnin. Gluggar voru stórir, oft 

með krosspóstum. Meira var um skraut á þessum húsum en hafði tíðkast. Lofthæð varð 

einnig hærri. Gengið er inn á gafli og einnig voru bakdyr algengar. Ýmis einkenni þessara 

húsa tengjast áherslu á hreinlæti, ferskt loft, sólarbirtu og fleira, en það var liður í 

baráttunni við berklaveikina sem var háð um aldamótin 1900.5 Má segja að húsin hafi 

verið íslenskuð með tilkomu bárujárnsins sem virkaði vel gegn þrálátum leka vegna 

rigningar. Íslenskir smiðir héldu einkennunum frá sveitserhúsunum en settu bárujárnið í 

stað timbursins sem minnkaði eldhættu auk þess að vera ódýrara þar sem minna timbur 

þurfti til klæðninga. Stíllinn er nefndur íslenskur bárujárnssveitser.6 

 Það er enn margt á huldu um hús af þessu tagi og erfitt að greina hver þeirra voru 

pöntuð úr katalóg, þó nafnið loði við hús af þessu tagi. Eins og eðlilegt er urðu íslenskir 

smiðir fyrir áhrifum frá þessum húsum og tileinkuðu sér stíl þeirra og ýmis útfærsluatriði. 

Í mörgum tilfellum var efnið í húsin pantað og sniðið til eftir íslenskum teikningum eða 

lýsingum.7 

 

2.2. Timburhúsagerðir 

 

 Stílgerðir timburhúsa voru nokkrar eins og áður hefur komið fram. Tæknileg 

uppbygging þeirra skiptist í nokkrar tegundir, en á áðurnefndri timburhúsaöld voru þau 

flest af þremur gerðum.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5	  Hjörleifur	  Stefánsson,	  “Af	  norskum	  rótum:	  um	  norsk	  áhrif	  á	  íslenska	  byggingarsögu”,	  bls.	  40.	  	  
6	  Hörður	  Ágústsson,	  Íslensk	  byggingararfleifð,	  bls.	  112.	  	  
7	  	  Hörður	  Ágústsson,	  Íslensk	  byggingararfleifð,	  bls.	  113.	  

 Algengust voru grindarhúsin, þar sem múrsteinum var oft hlaðið í grindverkið.8 

Veggir þeirra voru yfirleitt klæddir standþili vegna veðráttu landsins. Í vandaðri húsum 

voru veggirnir að innanverðu klæddir panel og svo málaðir eða veggfóðraðir.  

Plankabyggð hús voru einnig algeng. Þar voru plankar felldir saman hálft í hálft á 

hornunum. Stokkahús (einnig kölluð bolhús) voru svipuð grindarhúsunum, en þau sem 

byggð voru á Íslandi voru úr þykkum bolum sem voru greiptir saman á hornunum og 

gengu stokkarnir út fyrir hornin.9 Flest sveitserhúsanna voru stokkahús.10 

 

3. Einkenni innra skipulags 
 

Það voru ýmis sjónarmið mótuðu innra skipulag húsa á þessum tíma. Þar komu til 

atriði eins og gerð og uppbygging veggja og burðarbita í húsunum, sem og efnisstærðir. 

Upphitunin var veigamikill þáttur. Skorsteinar sem voru dýrir voru yfirleitt staðsettir í 

miðju húss þannig að hver þeirra gæti þjónað sem flestum herbergjum í húsinu. Algengt 

var að innri veggir mynduðu nokkurskonar kross með skorsteininn í miðju. 

Í takt við efnisáherslur þessarar ritgerðar verður fjallað um innra skipulag húsa frá 

þeim stíltímabilum sem áður hafa verið nefnd. Í fyrsta lagi verður tekin fyrir danska 

gerðin eldri, í öðru lagi timburklassík og í þriðja lagi sveitserstíll. Þar verður rýnt í 

félagsleg og tæknileg atriði sem mótuðu gerð þeirra og þróun. 

 

3.1 Timburhús með dönsku sniði  

 

Grunnmyndin er eins konar krossplan þar sem herbergin raðast í kringum eldstæði 

er staðsett er fyrir miðju. Í stað gangs var gengið í gegnum öll rými hússins, úr einu 

herbergi í annað í heilan hring umhverfis eldstæðið (4.mynd). 

Gengið er inn að framanverðu á miðri langhlið.  Komið inn í litla lokaða forstofu, 

þar sem sín hvoru megin eru jafnstórar stofur sem ná inn að miðju eftir húsinu endilöngu. 

Staðsetningin á miðjuveggnum ræðst af legu eldstæðis og skorsteins, en með þessum 

hætti er hægt að koma fyrir ofnum í hornum hvers herbergis til upphitunar. Það var gert 

með svokölluðum bíleggjurum. Á síðari hluta 19. aldar voru víða haldin böll í stofum 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8	  Þóra	  Guðmundsdóttir,	  Húsasaga	  Seyðisfjarðar,	  bls.	  41.	  
9	  Þóra	  Guðmundsdóttir,	  Húsasaga	  Seyðisfjarðar,	  bls.	  42.	  
10	  Hörður	  Ágústsson	  og	  Leifur	  Bloomenstein,	  Húsið	  að	  Þingholtsstræti	  29.	  Álitsgerð,	  Stofnun	  Árna	  
Magnússonar	  í	  íslenskum	  fræðum,	  1987,	  sótt	  27.	  Desember	  2012,	  
http://www.arnastofnun.is/page/alitsgerd_1987	  

sem þessum. Þar kom alþýðufólkið saman og dansaði.11 Inn af stofunni í öðrum endanum 

er lítið herbergi en inn af hinni stofunni er eldhús og búr. Má áætla að í þeirri stofu hafi 

verið borðað vegna tengingar við eldhúsið. Að eldhúsinu snýr eldstæðið, gert úr 

múrsteini. Í um metershæð er silla til að elda á. Úr eldhúsinu voru líka bakdyr og bíslag 

yfir dyrunum. Það er ýmist í eldhúsinu eða í forstofunni sem er stigi upp í risið. Stiginn 

var brattur og ekki mikill umfangs, nánast til lóðréttur. Þegar komið er upp stigann um 

mitt risið var opið geymslusvæði en við sitthvorn gaflinn voru svefnherbergi.  

Efri gólfbitar hvíla á veggnum en einnig eru burðarbitar sem liggja meðfram 

skorsteininum, gera má ráð fyrir að þar hafi legið nokkur burður. Einnig var sinn hvor 

loftbitinn þvert yfir stofunum. 	  

 

 

3.2 Timburklassík  

 

 Fjölbreytni húsagerðanna óx með batnandi árferði og aukinni menntun íslenskra 

smiða sem fóru að móta byggingarnar meira en áður.12 Suðurgata 7, nú staðsett á 

Árbæjarsafni ber klassísk útlitseinkenni. Húsið er byggt í þremur áföngum, fyrsti hlutinn 

var reistur árið 1833 í dansk íslenskum stíl, annar hluti skömmu fyrir 1870 og sá þriðji 

árið 1883. Húsið fékk þá á sig nýklassískt yfirbragð. Byggingarsaga hússins er lýsandi 

fyrir það hvernig timburhúsum var breytt áður fyrr eftir efnum og aðstæðum (5. mynd).13  

 Komið er inn í lítið anddyri fyrir miðju á húsinu þar sem eru stofur sín hvoru 

megin, en stigi upp á aðra hæð er andspænis útidyrahurðinni. Stofan á hægri hönd er 

betri stofa íbúanna. Sé gengið þaðan í næsta herbergi myndast stuttur gangur með 

skápum á hægri hönd, en þar við er einnig skorsteinninn. Komið er inn í borðstofuna, 

jafn stór betri stofunni. Úr borðstofunni er svo gengt í eldhúsið sem er að hluta í 

viðbyggingu. Í viðbyggingunni eru skápar og líka annar brattur og snúinn stigi upp á 

aðra hæð. Ef farið er í gegnum stofuna á vinstri hönd við aðalanddyri er komið í rými, 

sem höfundur hefur ekki heimildir um hvernig notað var. Út frá því á vinstri hönd er 

herbergi sem tengt er viðbyggingu, með þriðja stiganum á aðra hæð. 

 Grunnmynd annarar hæðar er í aðalatriðum eins og sú fyrsta, en þar sem skápur 

og skorsteinninn er á þeirri fyrstu er gangur á annarri hæð. Á efri hæðinni eru 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
11	  Upplýsingar	  fengnar	  á	  Árbæjarsafni,	  12.12.12.	  
12	  Hörður	  Ágústsson,	  Íslensk	  byggingararfleifð,	  bls.	  105.	  
13	  Upplýsingar	  fengnar	  á	  Árbæjarsafni,	  12.12.12.	  

svefnherbergi íbúa og vinnufólks. 

 

 

3.3 Sveitserstíll 

 

Vitað er með vissu að Þingholtsstræti 29 var forsmíðað í Noregi, en það er 

dæmigert hús í sveitserstíl. Húsið er rétthyrnt að lögun, kjallari og tvær hæðir, sú efri er 

að hluta undir súð (6. mynd).  

Gengið er inn á norðurgafli hússins, aðeins til hliðar við miðlínu hans. Inn af 

aðaldyrum er gangur, en það var nýlunda.14 Á ganginum er svo beinn stigi upp á aðra 

hæð. Veggur sem liggur eftir miðju húsinu endilöngu skiptir því í tvennt. Öðru megin er 

gangurinn, en hinu megin tvö jafnstór rými sem snúa að framhlið hússins. Ætla má að þau 

rými hafi verið stofur, hvort um sig hefur tvo stóra glugga. Innangengt er á milli þeirra. 

Við hina langhlið hússins er við enda gangsins herbergi með glugga sem snýr að 

gaflhliðinni. Eldhúsið er fyrir miðri bakhliðinni og útúr því bíslag með bakdyrum. Í 

eldhúsinu upp við miðjuvegginn hefur verið elstæði. Það er því nokkurnveginn staðsett 

fyrir miðju í húsinu en tengist aftur á móti ekki inn í öll rými hússins eins og í dönsku 

gerðinni. Það var í þessari húsgerð sem að miðstöðvarkynding kom fyrst til sögunnar.15 

Einnig á það við um vatnsleiðslur, og þar af leiðandi vatnssalerni. Salerni voru fyrst í stað 

oft í kompum undir stigum eða í kjöllurum, jafnvel á betri heimilum. Baðherbergi í 

nútíma skilningi komu síðar. Á annarri hæð hússins er komið upp stigann um miðjan 

ganginn. Undir kvistinum er stofa og á gaflhliðinni fjær stiganum rúmgott herbergi. Við 

útveggi eru lítil rými sem eru undir súð, þar á meðal salerni andspænis stofunni. 

 

 

4. Innra skipulag norskra timburhúsa 
 

Hér verður sjónum beint sérstaklega að innra skipulagi og nýtingu tveggja húsa, 

sem tilheyra flokki norskættaðra timburhúsa á Íslandi. Húsin eru um aldamótin 1900 og 

hafa í tímans rás verið notuð undir mismunandi starfsemi. Greining og samanburður á 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14	  Hörður	  Ágústsson,	  Íslensk	  byggingararfleifð	  I,	  bls.	  112.	  
15	  Hjörleifur	  Stefánsson,	  “Af	  norskum	  rótum:	  um	  norsk	  áhrif	  á	  íslenska	  byggingarsögu”,	  bls.	  39.	  

notkun þeirra tekur annarsvegar til þarfa íbúðarhúsnæðis og hinsvegar annars konar 

nýtingar. 

Bæði húsin voru í upphafi byggð sem íbúðarhús. Skoðaður verður sérstaklega 

fjöldi íbúa hverju sinni og hvernig húsið var notað. Segja má að mikill munur sé á 

kjarnafjölskyldunni í dag miðað við þann tíma þegar húsin voru byggð. Fólk hafði 

þrengra um sig og svaf jafnvel í stofum. Á herbergjunum voru fastmótaðar stærðir og 

húsin voru ekki endilega sérsniðin að fjölskyldunni. Áætla má útfrá þessum mun á 

íbúafjölda að húsin séu notuð öðruvísi í dag. Þá er áhugavert að skoða hvort og hvernig 

breytt fjölskyldumynstur hefur haft áhrif á rými hússins. Áhugavert er að sjá hvernig 

skipulag hússins hefur nýst til að mæta kröfum ólíkrar starfsemi. 

Teikningar af timburhúsum frá upphafi 20. aldar eru oftar en ekki glataðar. 

Sigurður Jónsson, byggingarfulltrúi Seyðisfjarðarkaupsstaðar segist viss um að engin 

upphafleg teikning hafi varðveist af timburhúsum á Seyðisfirði sem byggð voru á þessum 

tíma, að undanskildu húsinu Elverhoj, en það er annað þeirra húsa sem fjallað verður 

um.16 Því verður í þessum hluta stuðst við heimildir af lýsingum og húsavirðingum sem 

voru fasteignamat þess tíma. Mun höfundur leitast við að setja myndrænt fram 

grunnmyndaþróun húsanna útfrá lýsingunum hafi einhverjar breytingar orðið á. Hafa ber 

í huga að þær eru aðeins skissur til að styðjast við. Þannig verður þróun og sögu innra 

skipulagsins gerð skil. 

Þá verða greindir kostir og gallar innra skipulagsins með tilliti til nútíma notkunar 

og í því sambandi rætt við íbúa og notendur húsanna.  

 

 

4.1 Elverhoj – Vesturvegur 3 
 

 Elverhoj (7. mynd) var byggt árið 1906 af hinum norska A. E. Berg. Húsið kom 

tilsniðið með skipi frá Strommen Trævarefabrik í Kristjaníu, en það er sama fyrirtæki og 

sá um framleiðslu á Höfða í Reykjavík.17 Upprunalegar teikningar af Elverhoj skiluðu sér 

með teikningum af Höfða á Árbæjarsafn fyrir aldamótin 2000. Húsið er gott dæmi um 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
16	  Sigurður	  Jónsson,	  byggingarfulltrúi	  Seyðisfjarðar,	  viðtal	  19.12.12.	  
17	  Kjell	  H.	  Halvorsen,	  “Forsmíðuð	  hús:	  norskt	  handverk,	  iðnaður	  og	  útflutningur”,	  í	  Af	  norskum	  
rótum,	  Hjörleifur	  Stefánsson,	  Kjell	  H.	  Halvorsen	  og	  Magnús	  Skúlason	  ritstýrðu,	  Mál	  og	  menning,	  
Reykjavík,	  2003,	  bls.	  80.	  

timburklassík. Húsið er ferhyrnt, með yfirbyggðri opinni verönd fyrir aðalinngangi. Við 

annan gaflinn er útbygging. 

 

4.1.1. Þróun og saga 
 

4.1.1.1. Húsið í upphafi 

 

Húsinu er svo lýst í húsavirðingu frá 1906, sama ár og það var byggt:  

 

[…] Það er skilrúmað sundur í 3 stofur, eldhús og forstofu niðri. Á loptinu eru 2 stór 
herbergi, stúlknakammess og 5 smákompur. Öll skilrúm í húsinu eru úr hefluðum og 
plægðum plönkum. Í húsinu eru 2 múrpípur í þær ganga 5 ofnar og 1 eldavél. Múrtöflur eru 
bak við öll eldstæði. […] Við annan gafl hússins er útbygging úr bindingsverki […] Í henni 
eru 2 stórir skápar og salerni. […] Inn í húsið liggur vatnsleiðsla bæði í eldhús og kjallara 
með vaski og afrennslupípum úr járni, sem liggja alla leið niður að bakka. Húsið er að öllu 
leyti vandað.18 

 

 Grunnhæðin skiptist í sex rými (8. mynd). Veggur liggur eftir endilöngu húsinu, 

samsíða langhlið þess, örlítið norðan við miðju, þannig stofurnar sem vísa í suður eru 

rúmbetri en þau rými sem hafa glugga í norður. Innveggir mynda í raun tvo krossa, sé 

horft á grunnplanið. Þar sem þessi rými mætast, við krossana, eru tveir skorsteinar 

staðsettir, í sitthvorri stofunni sem snúa til suðurs. Þannig ná skorsteinarnir til flestra 

herbergja hússins með bíleggjurum. 

 Gengið er inn af veröndinni á miðri norðurlanghlið hússins. Þar er komið inní 

ferningslaga rými, forstofu eða svokallað “entré”, með stiganum uppá aðra hæð á hægri 

hönd. Stiginn er L-laga og er snúinn til vinstri. Sitt hvoru megin við forstofuna eru 

jafnstór herbergi. Vinstra megin er skrifstofa. Í rýminu til hægri er eldhús, en þaðan er 

gengið út í viðbygginguna. Eldhúsið hefur í því horni sem snýr inn að byggingunni 

eldunaraðstöðu, tengda skorsteininum í stofunni. Úr eldhúsinu er gengt yfir í borðstofu 

sem snýr til suðurs. Við hlið borðstofunnar er  millirými sem er einnig nýtt sem 

skrifstofa, en inn í enda önnur stofa. Á efri hæðinni eru tvö stór herbergi við sitthvorn 

gaflinn og fimm kompur staðsettar undir súðinni þar sem lofthæðin er minnst. Millirýmið 

sem stiginn gengur upp í hefur verið svokallað stúlknakammess. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18	  Þóra	  Guðmundsdóttir,	  Húsasaga	  Seyðisfjarðarkaupsstaðar,	  bls.	  391.	  

 Berg var sútari og var verkstæði hans við hlið Elverhoj. Hann varð gjaldþrota sex 

árum eftir byggingu þessarar glæsivillu og sneri aftur til Noregs.19 Hvort A.E.Berg hafi 

búið einn í húsinu eða ekki finnur höfundur ekki heimildir um, en aldrei er annars getið.  

 

4.1.1.2. Breytingar og þróun 

 

 Húsið eignast Hermann Þorsteinsson (ár) sem þar bjó með fjölskyldu sinni. Hann 

og kona hans létust með stuttu millibili. Sonur þeirra Hermann Hermannsson, sem var 

bryti hjá Ríkisskip, kom í land til að annast sex yngri systkini sín. Hann opnaði hótel í 

Elverhoj sem stóð mikill ljómi af. Hótelið var starfrækt frá 1933 til 1940. Þá stigu breskir 

hermenn á land og fengu þeir strax augastað á Hótel Elverhoj fyrir höfuðstöðvar sínar 

sem þar voru til 1946.20 Starfsemi hótelsins notaðist við herbergi á fyrstu hæð þar sem 

áður var skrifstofuherbergi (9. mynd). Einnig var herbergi í útenda á efri hæð breytt í tvö 

herbergi og þar voru gistirými.21 Mikið af börnum var á heimilinu og sváfu einhver þeirra 

í hjónaherberginu. Önnur sváfu undir kvistinum. Þá var búið að koma fyrir salerni í 

kjallaranum.22  

 Frá 1947 til 1959 voru alltaf tvær fjölskyldur sem bjuggu í húsinu, mest níu 

manns.23 Má gera ráð fyrir að það hafi verið á þeim tíma sem húsinu er skipt í tvær íbúðir 

en svo var það lengi vel segir Sigrún Ólafsdóttir núverandi eigandi hússins (10. mynd). 

Þá var komið fyrir eldhúsi í stúlknakamesinu en þar yfir hafði áður verið settur kvistur. 

Einnig var gert baðherbergi í einni af smákompunum.24 Þá var gengið inn um 

aðalinnganginn sem var sameiginlegur og í raun allt opið á milli íbúðanna.25 Eldhúsið á 

neðri hæðinni var fært í annað herbergi og sennilega á sama tíma var komið fyrir litlu 

salerni í hluta þess. Gengið var inn í það úr forstofu. Viðbyggingin varð að herbergi. Ef til 

vill var því breytt um miðja síðustu öld, á sama tíma og íbúðirnar urðu tvær.26  

 Árið 1959 eignaðist Einar Magnússon verksmiðjustjóri húsið og bjó þar með kona 

hans. Frá 1973 bjuggu þar aftur tvær fjölskyldur á sitthvorri hæðinni, átta samtals.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
19	  Þóra Guðmundsdóttir, Húsasaga Seyðisfjarðarkaupsstaðar, bls. 390.  
20	  Þóra Guðmundsdóttir, Húsasaga Seyðisfjarðarkaupsstaðar, bls. 390. 	  
21	  Pétur	  Blöndal,	  f.	  1924,	  uppalinn	  Seyðfirðingur	  og	  áður	  tíður	  gestur	  á	  Elverhoj,	  viðtal	  04.01.13.	  
22	  Pétur	  Blöndal,	  f.	  1924,	  uppalinn	  Seyðfirðingur	  og	  áður	  tíður	  gestur	  á	  Elverhoj,	  viðtal	  04.01.13.	  
23	  Óbirt	  ábúandatal,	  í	  einkaeigu	  Jóhanns	  Sveinbjarnarsonar.	  
24	  Þóra	  Guðmundsdóttir,	  Húsasaga	  Seyðisfjarðarkaupsstaðar,	  bls.	  391.	  
25	  Sigrún	  Ólafsdóttir,	  eigandi	  Elverhoj	  frá	  1979,	  viðtal	  02.01.13.	  
26	  Sigrún	  Ólafsdóttir,	  eigandi	  Elverhoj	  frá	  1979,	  viðtal,	  27.12.12.	  



	   13	  

 

4.1.1.3. Núverandi skipulag 

 

 Núverandi íbúar hafa búið í húsinu frá 1979 og alið þar upp fjögur börn sín, nú 

uppkomin. Sigrún segir að eftir að þau eignuðust húsið hafi herbergjaskipan farið eftir 

umfangi fjölskyldunnar. Í dag búa hjónin þar tvö en á meðan þau bjuggu þar öll var innsta 

stofan notuð sem herbergi. Á tímabili voru tvö börn í einu herbergi.  

 Frá því þau fluttu inn hefur litlu verið breytt. Eldhús á efri hæð er nú notað sem 

skrifstofa. Gert var hurðargat úr eldhúsinu inn í borðstofu. Svefnherbergi hjóna er í 

útenda á efri hæðinni og gestaherbergi í hinu. Herbergi í viðbyggingu er nú nýtt sem 

leikherbergi og fyrir gesti (11. mynd). 

 

4.1.2. Húsið í dag 
 

 Sigrún og Pétur segja að þegar þau fluttu til Seyðisfjarðar hafi ekki verið borin 

virðing fyrir gömlum húsum þar. Húsin hafi ekki verið metin að verðleikum, en þau sáu 

fegurðina í þeim: „okkur fannst Elverhoj vandað, fallegt og vel staðsett, en tilviljun réð 

því að við keyptum það, árið 1979. Húsið hefur góða sál og fjölskyldunni hefur almennt 

liðið vel í því.“27 

 Hvað varðar innra skipulag hússins þykir þeim sérstaklega gott hversu mörg og 

rúmgóð herbergin eru. Það mætir þörfum stórrar fjölskyldu. Innra skipulagið hefur hentað 

vel og lítið sem þau sjá fyrir sér að þurfi að breyta til að laga það betur að fjölskyldunni, 

að frátalinni baðaðstöðu heimilisins sem þau telja ekki fullnægjandi: „Baðherbergin eru 

mjög lítil og bjóða ekki upp á mikil þægindi“.28 Þau hafa sætt sig við hana hingað til, en 

hafa grafið útúr kjallaranum og komið þar fyrir þvottahúsi, sturtu og saunu. 

 

 

4.1.3. Samantekt 
 

 Ekki hafa verið miklar breytingar á innra skipulagi á Elverhoj. Enginn veggur sem 

var þar upphaflega hefur verið tekinn niður og engum veggjum slegið upp þannig að það 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
27	  Sigrún	  Ólafsdóttir,	  eigandi	  Elverhoj	  frá	  1979,	  viðtal	  27.12.12.	  
28	  Sigrún	  Ólafsdóttir,	  eigandi	  Elverhoj	  frá	  1979,	  27.12.12.	  

hafi haft veruleg áhrif á skipulagið. Þær breytingar sem hafa verið gerðar felast frekar í 

því að tiltekin herbergi hafi skipt um hlutverk og hefur það reynst auðvelt og vel.  

 Starfsemi hótels virðist hafa aðlagað sig vel að skipulaginu og hefur komið sér 

fyrir í rýmunum án endurbóta eða breytinga. 

 Á svipuðum tíma og Elverhoj er byggt eru vatnsleiðslur smátt og smátt að koma í 

hús og þar með vatnssalerni. Áður var salernisaðstaða hússins kamar í viðbyggingu eða 

útihúsi. Ekki var gert ráð fyrir baðherbergi í upphaflegu skipulagi, þó því hafi verið 

komið fyrir seinna. Á þetta sennilega við um mörg eldri húsin. Baðaðstaðan sem komið 

var fyrir á Elverhoj býður ekki upp á nútíma þægindi. Sú á efri hæðinni er í einni af 

smákompunum og undir súð. Aðstaðan á neðri hæð rúmar aðeins salerni og vask.  

 Núverandi íbúar segjast hafa farið fram og til baka í húsinu, og alltaf náð að laga 

rýmin eftir því sem þarf á hverjum tíma, umfangi fjölskyldunnar, gestagangi eða öðru. 

Nútímafjölskyldan gerir kröfur um meira næði en áður tíðkaðist og hefur sjálfræði 

einstaklingsins innan fjölskyldunnar aukist.29 Í dag þykir ákjósanlegt að allir aðilar 

heimilsins, þar með talin börn, fái sérherbergi. Vissulega er innangengt milli margra 

rýmanna í húsinu en auðvelt er að loka fyrir þá útganga sem þarf til þess að rýmið sé ekki 

hluti af flæði annarra heimilismanna og verði sérafdrep fyrir einstakling. 

 

 

4.2 Símstöðin – Hafnargata 44 
 

Hafnargata 44 (12. Mynd) hýsir í dag ráðhús Seyðisfjarðarkaupstaðar. Húsið er byggt 

árið 1894 af norska athafnamanninum Ottó Wathne og var með þeim glæsilegri sem 

byggð höfðu verið á Íslandi á þessum tíma. Það þótti einstakt stórhýsi og ákaflega 

tæknivætt. Húsið byggði Ottó sem íbúðarhúsnæði sitt, en hann var með þeim fyrstu til að 

flytja tilsniðin sveitserhús til landsins.30 Húsið er hefðbundið sveitserhús, rétthyrnt að 

lögun með viðbyggingu. Það stendur á steinhlöðnum kjallara, ofan á honum hæð og ris 

með miðjukvisti. Gluggar eru stórir og skreyttir. Húsið var stækkað árið 1917 og var 

viðbyggingin gerð af mikilli virðingu fyrir upphaflegum stíl. Pétur Kristjánsson, 

forstöðumaður Tækniminjasafns Austurlands segist viss um að í eigu safnsins séu til 

upprunalegar teikningar af húsinu, en þær fundust ekki þrátt fyrir leit.  
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29	  Pétur	  Ármannsson,	  Heimili	  og	  húsagerð	  1967-‐1987,	  Almenna	  bókafélagið,	  Reykjavík,	  1987,	  bls.	  
115.	  
30	  Þóra	  Guðmundsdóttir,	  Húsasaga	  Seyðisfjarðarkaupstaðar,	  bls.	  256.	  	  

4.2.1. Þróun og saga 
 
4.2.1.1. Húsið í upphafi 
 
Íbúðarhúsi Ottó Wathne er lýst af mikilli innlifun í Austra árið 1896, tveimur árum eftir 

byggingu þess. 

 
[…] Inngangar eru 2 í húsið, auk gangs inní kjallarann. Tvær eru forstofur inn af 
aðalinnganginum, hvor innaf annari, með máluðum glerhurðum. Auk eldhúss og búrs, eru 4 
stórar stofur niðri. Skrifstofa O.W. og daglega stofan, eru nær 8 álnir í ferhyrning, en 
salurinn á milli þeirra 10 álnir á lengd og 8 á breidd, og borðstofan jöfn salnum á stærð. […] 
Milli stofanna niðri eru breiðar dyr, er loka má með hurðum, sem leika á völtum og ganga útí 
skilrúmið  milli stofanna. […] Uppúr innri stofunni gengur undinn breiður stigi upp á lopt, 
þar sem svefnherbergin eru og svo loptsalur fyrir miðju húsinu með einkar fögru útsýni til 
hafnarinnar. Þar er og baðstofa með baðkeri og heitu og köldu vatni í leiðslupípum bæði yfir 
baðkerinu og til handlauga. […] Einhver mestu þægindin í þessu stórhýsi er vatnsleiðslan. 
[…] Má alls staðar í húsinu fá heitt og kalt vatn úr eitthvað 12 krönum eptir vild sinni og 
þörfum á öllum tímum dags, en heitavatnsleiðslan hitar upp allt húsið, svo þar er jafn heitt út 
á göngum og upp í herbergjum, er eigi er lagt í, sem í sjálfum stofunum.31  

 
 

 Þar sem ekki eru til upprunalegar grunnmyndir af húsinu hefur höfundur sett fram 

tillögur um það hvernig innra skipulagi gæti hafa verið háttað út frá lýsingunni úr 

tímaritinu Austra og húsavirðingu frá sama ári (13. mynd). Gengið var inn á austurgafli 

aftan við miðju. Veggur jafn langur og húsið var staðsettur örlítið aftan við miðju. Hann 

skipti rýmum þess í þau sem snúa til suðurs, upp í brekkuna, annars vegar og þau sem 

snúa í norður út að sjónum hins vegar. Hægt var að ganga milli allra herbergjanna. Eins 

og segir í lýsingunni var komið í lítið anddyri og þaðan gengið í stærra forstofu, þar sem 

stiginn var upp á aðra hæð. Í litla anddyrinu var hurð sem lá að skrifstofu Ottó Wathne. 

Úr henni eru opnar rennihurðir í miðsalinn, og þaðan aðrar rennihurðir í herbergið sem er 

jafnt skrifstofunni að stærð, sem nefnt var daglega stofan. Borðstofan er í horninu til 

suðvesturs, með hurð til daglegu stofunnar og eldhússins. Útfrá eldhúsinu er 

viðbyggingin, en þar eru aðrar útidyr. Búrið gæti hafa verið inní eldhúsinu eða í 

viðbyggingu. 

Á efri hæð hússins var gangur sunnan megin við langvegginn og náði hann gaflanna á 

milli með glugga í sitthvorn endann. Að minnsta kosti 3 herbergi hafa verið í þeim 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
31	  Þóra	  Guðmundsdóttir,	  Húsasaga	  Seyðisfjarðarkaupstaðar,	  bls.	  256-‐257.	  

helmingi sem snéri að firðinum. Óvíst er hvernig herbergin í helmingnum sem snéri upp í 

fjallið voru nákvæmlega, en þar voru í það minnsta 2 herbergi og baðstofa. 

 Ottó naut ekki þessarar glæsivillu nema um fjögurra ára skeið, en hann fórst í hafi 

árið 1898, þá 55 ára að aldri. Hann hafði þá búið í um 20 ár á Seyðisfirði.32 

 

4.2.1.2. Breytingar og þróun 

 

 Húsið er selt Stóra norræna ritsímafélaginu undir starfsemi þess árið 1906. Það 

var því aðeins í um tólf ár að húsið er einungis notað sem heimili, en eftir þennan tíma 

hefur alltaf verið starfsemi af einhverju tagi í húsinu. Norræna ritsímafélagið hafði lagt 

sæstreng til Lundúna og sá um öll skeyti sem þurftu að berast frá Íslandi til annarra landa. 

Þau voru send með morslykli. Einnig var símalína sem lá norður um land til 

Reykjavíkur.33 Húsið er lengt um 5 metra til vesturs meðan það er í eigu félagsins, árið 

1917. Með lengingunni bættust tvö herbergi við þann endann, á hverri hæð. Ástæða þess 

er sennilega hversu mannfrek starfsemin var, en einnig telur höfundur að á sama tíma hafi 

íbúð á efri hæð verið komið fyrir, en þar bjó símstöðvarstjórinn sem hefur þótt æskilegt. 

Símstöðvarstjórinn Þorsteinn Gíslason bjó þar að minnsta kosti frá 1936 til 1952.34 Það er 

sennilega 1926 að settur er kvistur við hlið þess sem fyrir var. Þetta raskaði 

gluggasetningu þannig að húsið er ekki lengur simmetrískt. Eftir lenginguna á húsinu er 

einnig hægt að ganga inn í húsið á vesturgafli.   

 Landsstjórnin eignast húsið árið 1926 en starfsemin hélst þó nokkurnveginn 

óbreytt allt til ársins 1943. Þá var tekin upp ný tækni sem varð til þess að starfsmönnum 

fækkaði úr 14 í 5. Einnig hafði pósthúsið verið flutt í útenda hússins árið 1935 og sett á 

stofn loftskeytaþjónusta sama ár. Grunnteikningar í eigu Seyðisfjarðarkaupstaðar frá 

1966 sýna hvernig þessu skipulagi var háttað (14. mynd).  

 Ef gengið var inn á vesturgafli var komið inn í lítið anddyri í þeim hluta sem var 

lengdur. Þaðan er komið í svokallaða biðstofu. Í henni voru tveir hljóðeinangraðir 

símaklefar sem og aðstaða til þess að skrifa skeyti. Þjónustað var í gegnum afgreiðslulúgu 

úr herberginu á vinstri hönd við innkomu.  Önnur lúga var úr herberginu við hlið þess, en 

þar fékk maður afgreiðslu ritsímans til þess að fá skeyti sitt sent. Þar störfuðu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
32	  Þóra	  Guðmundsdóttir,	  Húsasaga	  Seyðisfjarðarkaupstaðar,	  bls.	  21.	  
33	  	  Þóra	  Guðmundsdóttir,	  Húsasaga	  Seyðisfjarðarkaupstaðar,	  bls.	  257.	  
34	  Óbirt	  ábúandatal,	  í	  einkaeigu	  Jóhanns	  Sveinbjarnarsonar.	  

símritararnir, allt að 14 í senn.35 Handan biðstofunnar var loftskeytastöðin, sem 

þjónustaði aðallega flotanum, og handan hennar kaffistofa. Upphaflega eldhúsið var 

þiljað niður í nokkur minni rými og þar komið fyrir geymslum og salernisaðstöðu, sem og 

öðrum stiga. Aðgangur að afgreiðslu póstsins var um anddyri við austurgafl. Úr því var 

gengið inn í póststofuna, þar sem áður var skrifstofa Ottós, þar sem póstur var 

afgreiddur.36 Rýminu handan þess, salnum, var skipt í tvær skrifstofur. Var 

símstöðvarstjórinn í þeirri fremri sem var stærri.37  

 Á efri hæð hússins var íbúð á allri hæðinni. Þar voru stofur undir kvistunum og 

herbergi í báðum endum. Gangurinn var styttur um helming og gengið inn í eldhús á enda 

hans. Þar inn af var herbergi.  

 Óvíst er hvenær þær breytingar sem gerðar hafa verið á skipulaginu hafa verið 

gerðar en íbúðinni hefur sennilega verið komið fyrir þegar húsið var lengt 1917. 

Skipulagið hefur svo sennilega verið lagað að starfseminni eftir þörfum yfir lengri tíma.  

 

4.2.1.3. Núverandi skipulag 

 

Árið 1976 eignaðist Seyðisfjarðarkaupstaður húsið. Árið 1980 fluttust skrifstofur 

bæjarins í húsið og hafa verið þar síðan. Eftir að kaupstaðurinn eignast húsið var það 

innréttað með starfsemi bæjarskrifstofunnar í huga, um og eftir 1980 (15. mynd).  

 Aðalinngangur er nú á vesturgafli og sá upprunalegi á austurgafli lítið notaður. 

Komið er inn í móttökurými sem áður var biðstofa. Lúgurnar sem áður voru hafa verið 

fjarlægðar og eru nú hurðir inn í skrifstofurýmin til norðurs. Veggur á milli þess sem áður 

var kaffistofa og loftskeytastöð hefur verið fjarlægður. Þar er nú afgreiðsla í einu rými. 

Meðfram afgreiðslunni er gangur frá móttökurýminu sem nær um það bil að ysta 

skrifstofurýminu.  

 Lítið hefur breyst á efri hæðinni. Þar hefur nú Tækniminjasafn Austurlands hluta 

af sýningu sinni, meðal annars tækjabúnað gömlu Símstöðvarinnar.  

 

 
4.2.2. Húsið í dag 
 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35	  Jóhann	  Sveinbjörnsson,	  uppalinn	  Seyðfirðingur	  og	  starfsmaður	  á	  Hafnargötu	  44	  frá	  1980-‐
2004,	  viðtal	  30.12.12.	  
36	  Tómas	  Tómasson,	  fyrrverandi	  símsendill,	  viðtal	  02.01.13.	  
37	  Jóhann	  Sveinbjörnsson,	  uppalinn	  Seyðfirðingur	  og	  starfsmaður	  á	  Hafnargötu	  44	  frá	  1980-‐2004,	  
viðtal	  30.12.12.	  

Tekið var viðtal við þrjá starfsmenn bæjarskrifstofunnar, bæði fyrrverandi og 

núverandi. Höfðu þeir nokkuð misjafnar skoðanir á því hvernig skipulagið mætir þörfum 

starfseminnar. Núverandi starfsmaður sagðist þurfa að fara mikið fram og til baka í 

húsinu, vegna þess að ekki er pláss fyrir gögn sem hann notar daglega á skrifstofu sinni. 
38 Engin almennileg ljósritunar- og prentunaraðstaða er til staðar og geymslupláss einnig 

lítið. Einnig nefndi sá að fundaraðstaðan væri ekki mjög góð, en hún er á milli tveggja 

skrifstofa. Þegar fundir eru þurfa starfsmenn skrifstofanna annað hvort að loka að sér eða 

fara. Fyrrverandi starfsmaður fór þessum orðum um skipulagið:  

 
Húsið er mjög aðlaðandi, og hefur notalega tilfinningu að innan. En stærðin 

á rýmunum og skipulagið að innan hentar ekkert rosalega vel. Það þarf að ganga í 
gegnum þröngan gang og skúmaskot til að ná inn í enda. Engar geymslur nema 
nánast á ganginum.39 

 
 Það sem einum þótti slæmt þótti öðrum gott. Jóhanni Sveinbjörnssyni þótti 

gangurinn sem settur var mjög góður, þá þurfti ekki að ganga inná skrifstofurnar. 

Starfsemin virðist einfaldlega vera of stór fyrir húsið (hæðina), og búið er að sprengja 

hana utan af sér. 

 

 
4.2.3. Samantekt 
 
 
 Sennilegt er að húsið hafi verið mjög reglulegt í formi og grunnmynd í upphafi en 

lenging þess hefur gert grunnmyndina flóknari. Athyglisvert er hvernig stækkunin er leyst 

í útliti.  Húsið er lengt í aðra áttina þannig að kvisturinn verður ekki lengur í miðjunni. 

Búin var til ný symmetría með því að setja upp annan kvist sömu stærðar, við hlið þess 

sem fyrir var, en gluggasetningin fer aðeins á skjön. Útlitið fær simmetríska heildarmynd 

að nýju og tignarlegt útlit. Sýnir þetta fram á hversu auðvelt var að stækka hús af þessu 

tagi án þess að heildarformið yrði óskapnaður.  

 Í grunnmynd bættust við herbergi á annan endann sem koma svipuð fyrir sjónir og 

þau sem áður voru. Langveggurinn sem náði í gegnum húsið var sömuleiðis lengdur að 

hinum nýja vesturgafli, svo að nýju herbergin mörkuðust af sama vegg. Það flækir þó 

grunnmyndina nokkuð m.t.t. flæðis í húsinu þar sem herbergin fara úr sex í átta, og 

allsstaðar innangengt á milli þeirra.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
38	  Daníel	  Björnsson,	  fjármálastjóri	  Seyðisfjarðar,	  viðtal	  27.12.12.	  
39	  Anna	  Karlsdóttir,	  fyrrverandi	  félags-‐	  og	  fjármálastjóri,	  viðtal	  21.12.12.	  

Áhugavert er að bera saman breytingu á flæði í húsinu í upprunalegri gerð og eins og 

það er í dag. Í upphafi var gengið inn í öll herbergi til að komast leiðar sinnar. Hurðirnar 

voru oft á miðjum veggjum, þannig að umferðarstreymi er beint inn í miðjuna á rýminu. 

Gengið var úr einu í annað þannig að flæðið myndar ákveðið hringform, hægt er að 

komast á milli allra herbergja (16. mynd). Árið 1980 eru rýmin orðin hólfaðri vegna eðli 

starfseminnar. Gangurinn tekur alla umferð sem þarf að komast frá einu herbergi til 

annars, en starfsemin krefst þess að starfsmenn geti lokað að sér vegna trúnaðarmála. 

Gangurinn verður þá lífæðin í húsinu og rýmin ákveðinn endapunktur (17. mynd). 

 Hafnargötu 44 hefur frá 1976 verið ætlað framtíðarhlutverk sem Tækniminjasafn. 

Bæjarskrifstofurnar áttu aðeins að vera þar tímabundið, þó þær hafi nú verið í húsinu í 

tæp 33 ár. Gera má því ráð fyrir að sú aðlögun sem gera þurfti á innra skipulagi til að 

þjóna starfsemi sem þessari hafi ekki verið gerð af miklum efnum né með framsýni í huga 

á sínum tíma. Nokkur stærri rými hafa verið hólfuð niður í minni, til þess að koma fyrir 

nauðsynlegum þáttum rekstursins sem ekki voru til staðar í húsinu. Það er trú höfundar að 

hægt væri að skipuleggja rýmin betur með tilliti til starfseminnar. 

 

 

5. Kostir og gallar innra skipulags 
 

 Gamla símstöðin og Elverhoj hafa ólíkan feril að því leyti að fyrrnefnda húsið 

hefur hýst atvinnustarfsemi meiri hluta ævi sinnar, á meðan Elverhoj hefur nær alla tíð 

verið heimili. Hefur það afgerandi áhrif á það hvers er krafist af rýmunum, hvaða 

eiginleika þau eigi að hafa. Þó herbergjaskipan hafi verið ólík í húsunum voru þau 

upphaflega skipulögð þannig að sofið var á efri hæðinni en rými sem notuð voru yfir 

daginn voru á þeirri neðri. Þó er vitað að í mörgum húsa frá sama tímabili höfðu herbergi 

margvíslegan tilgang. Var á sumum heimilum til dæmis sofið í stofunni, en hefur 

íbúafjöldi og efnahagur sennilega haft áhrif þar.  

 Rýmin búa gjarnan yfir fleiri en einni útgönguleið. Því getur flæði innan íbúðar 

verið fjölbreytt og tekið á sig meira en eina mynd. Ola Nylander arkitekt hefur gert 

rannsóknir á hreyfingum fólks innan íbúðar og segir fjölbreytilegt flæði auka upplifun og 

gæði rýmisins.40  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
40	  Ola	  Nylander,	  Architecture	  of	  the	  Home,	  Krause,	  John	  og	  Fronko,	  Deborah	  þýddu,	  Wiley-‐
academy,	  England,	  2002,	  bls.	  33.	  

 Það hefur sannað sig í rannsókn á þróunarsögu þessara húsa að þau eru miklum 

sveigjanleikum gædd. Auðvelt hefur verið að laga þau að því sem kallaði að á hverjum 

tíma. Stærð herbergjanna, sem er nokkuð stöðluð, virðist vera mjög hentug hvað varðar 

breytingar sem og endurnýtingu og endurskipulagningu á rýmum. Fjöldi herbergja og 

breytingarmöguleikar hvers þeirra útaf fyrir sig virðist henta nútímafjölskyldunni vel 

hvað það varðar.  

 Hins vegar má greinilega sjá að skortur er á þjónusturýmum í húsunum, sé þar 

tekið tillit til nútímakrafna. Rými eins og geymslur, þvottahús og baðherbergi í 

nútímaskilningi þekktust ekki þegar húsin voru byggð. Þetta hefur verið leyst í öðrum 

húsum sem gerð hafa verið upp til dæmis með því að gera eina stofuna að eldhúsi og 

borðstofu í einu rými, og þá jafnframt er eldra eldhús gert að baðherbergi eða þvottahúsi. 

Bæði húsin sem skoðuð voru sýndu fram á skort á þjónusturýmum af einhverju tagi. Í 

báðum tilfellum höfðu íbúar eða starfsmenn sætt sig við ágallann hingað til. 

    

 

6. Samanburður við nýleg hús  

 
 Innra skipulag húsa undanfarinna áratuga hefur þróast í átt til sérhæfingar 

herbergja, þannig að örðugt getur verið að breyta nýtingu húsrýmisins. Einstaklingur 

innan heimilisins getur í daglegu lífi sínu verið óháður öðrum heimilismönnum.41 Með 

þessari hugsun fjölgaði svefnherbergjum en þau minnkuðu að grunnfleti. Svokallað „opið 

plan“ kom fram á sjónarsviðið þar sem daglegu rýmin voru látin flæða hvert inn í annað. 

Þar voru léttir veggir sem náðu ekki til lofts, arinveggir eða skápasamstæður látin 

afmarka rými.42  

 Íbúðarhúsnæði sem byggt var á Seyðisfirði árið 1984 var skipulagt í samræmi við 

þetta (18. mynd). Þar er íbúðinni skipt upp í svefnálmu og dagálmu. Dagálman hefur 

eldhús, borðstofu, betri stofu og sjónvarpsstofu sem allt flæðir hvað inn í annað. Eldhúsið 

er afmarkað með veggjum sem ná ekki upp í loftið, en mjög hátt er til lofts í þessum hluta 

hússins. Stigi niður hálfa hæð skilur á milli álmanna. Svefnálman hefur gluggalausan 

gang í miðju rýmisins með herbergjum til beggja hliða. Þar er einnig baðherbergi, anddyri 

og þvottahús. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
41	  Pétur	  H.	  Ármannsson,	  Heimili	  og	  húsagerð	  1967-‐1987,	  bls.	  114.	  
42	  Pétur	  H.	  Ármannsson,	  Heimili	  og	  húsagerð	  1967-‐1987,	  bls.	  114.	  

 Ef grunnmynd hússins er borin saman við þau hús sem voru rannsökuð má í fyrsta 

lagi sjá mun á því hvernig húsinu er skipt í álmur. Í húsinu frá 1984 eru dagálma og 

svefnálma alveg aðskildar og lokað er af á milli með hurð við upphaf gangsins. Ekki eru 

miklir möguleikar á því að breyta svefnherbergjunum í stofur eða öfugt og eru 

sveigjanleikar íbúðarinnar mjög takmarkaðir. Gluggaskipan hússins varð líka sérhæfð, 

sem takmarkar möguleika á nýtingu. Í gömlu húsunum voru gluggarnir flestir í sama 

sniði, sem auðveldar breytilega notkun. Eins gerir óreglulegt form nýrri húsa erfiðara að 

byggja við svo vel fari. 

 Flæðið í svefnálmunni er línulegt og hefur endapunkta, og býður ekki upp á 

marga ferðamöguleika. Umferðarstreymi í daglegu álmunni hefur meiri möguleika á 

hreyfingu og flæði þar sem þar blandast rýmin saman, en maður er aftur á móti fljótur að 

átta sig á rýminu þar sem það er einn stór geymur. 

 Tilfinningin að koma inn í rými og vita ekki hvaða útgönguleiðir rýmið hefur að 

bjóða þykir höfundi hafa ákveðinn sjarma. Þar er maður leiddur í óvissuna og veit ekki 

hvað er handan. Gangurinn gefur skýrari mynd, hægt er að sjá allar hurðir og leiðir sem 

koma til greina og maður er fljótari að átta sig á rýminu. 

 Ef skoðuð er grunnmynd af nýlegu húsi, byggt 2006 á Egilsstöðum má sjá 

breyttar áherslur á innra skipulagi (19. mynd). Húsið er nokkuð reglulegt tveggja hæða 

einbýlishús. Á neðri hæð hússins er komið inn í rúmgott anddyri með stiga á aðra hæð. 

Þar eru svo svefnherbergi, baðherbergi og þvottahús, en gangurinn hefur verið fjarlægður. 

Í stað gangsins er þar miðrými sem notað er sem sjónvarpsstofa. Á efri hæð hússins er 

einnig svefnherbergi, geymsla og baðherbergi, en svo stórt og opið rými með eldhúsi, 

borðstofu og betri stofu.  

 Í þessu skipulagi virðast álmurnar vera farnar að blandast saman aftur. 

Sameiginleg svæði eru bæði á efri og neðri hæð, sem og einkarýmin. Í stað gangsins 

umlykja herbergin sameiginlegt rými sem dyr þeirra liggja að.  

 Gömlu norsku timburhúsin eru þeim kostum gædd að rými tengjast hvert öðru 

beint en eru þó skýrt aðgreind sem rými. Þau eru ekki bundin af millirýmum eða 

fjarlægðum sem skilja þau að. Það er því auðvelt að opna fyrir þau rými sem maður kýs 

að hafa opin sem og loka þeim sem krefjast meira næði. Skipulagið býður uppá að 

auðvelt er að koma sér fyrir í því og laga eftir sínu höfði. Finnst höfundi skipulag af þessu 

tagi smátt og smátt vera að koma til baka síðan svefnherbergisálman var hvað algengust. 

Á grunnmynd hússins sem byggt var 2006 má sjá að svefnherbergin eru að stækka aftur 

og það sem í eldra húsinu var gangur er í raun orðið að herbergi.  

Lokaorð  
  

 Húsin sem skoðuð voru hafa bæði verið notuð til íbúðar og jafnframt hýst 

atvinnustarfsemi af einhverju tagi. Húsin sýndu fram á sveigjanleika og höfðu lagað sig 

að þeirri starfsemi sem kallaði að á hverjum tíma með lítilsháttar breytingum eða 

færslum. Rannsóknin leiðir ennfremur í ljós að fjöldi og stærð herbergja sem og 

staðsetning þeirra virðist vera að mæta nútímafjölskyldunni vel. Hins vegar kom í ljós 

skortur á þjónusturýmum sem íbúar eða starfsmenn höfðu hingað til sætt sig við. Má gera 

ráð fyrir að það eigi við um flest hús af þessari tegund, sem enn eru í upphaflegu horfi. 

 Liðin eru rúm 100 ár frá því að gömlu norsku timburhúsin urðu einkennandi í 

mörgum byggðum landsins og hafa þau sennilega aldrei verið eftirsóttari. Það er skoðun 

höfundar að hús þessi séu gædd kostum varðandi endurnýtingu og sveigjanleika innra 

skipulags sem vantar í mörg þeirra húsa sem byggð hafa verið á undanförnum áratugum. 

Sannarlega má draga af þeim lærdóm þegar kemur að hönnun á innra skipulagi húsa í 

dag. Hús hafa lengri líftíma en maðurinn og góð hús halda gildi sínu þó notkun þeirra 

breytist. Gerð þeirra og innra skipulag má ekki vera svo sérhæfð að það bjóði aðeins upp 

á eina tegund notkunar. Þetta ber að hafa í huga við skipulagningu húsa á öllum tímum. 

